
ЖАЙЫҚ-КАСПИЙ СУ ШАРУАШЫЛЫҒЫ АЛАБЫНЫҢ 
АУМАҒЫНДАҒЫ ЖЫЛЫМЫҚТЫҢ  
КЛИМАТТЫҚ СИПАТТАМАЛАРЫ

Каспий-Жайық су шаруашылығы алабында орналасқан 47 метеорологиялық станция бойын-
ша  аспаптық бақылаулар басталғаннан 2022 жылға дейінгі орташа тәуліктік, максималды және 
минималды ауа температурасының тәуліктік климаттық қатары қарастырылды. Ауа температу-
расы таралуының негізгі сипаттамалары есептеліп, ауаның орташа тәуліктік температурасының 
0°С арқылы тұрақты ауысу күндері, зерттеу аумағындағы тұрақты аязды кезеңнің басталуы мен 
аяқталуының орташа көпжылдық күндері анықталды. Тұрақты аязды кезеңнің ұзақтығын (күн-
дер саны) және екі кезеңдегі әр түрлі уақыттық градациялардағы жылымық жағдайларының са-
нына екі кезеңге (аспаптық бақылаулар басталғаннан бастап 1973 жылға дейін және қазіргі кезең 
1974 жылдан бастап 2022 жылға дейін) салыстырмалы бағалау жүргізілді. Зерттелетін аймақтың 
метеорологиялық станцияларының көпшілігінде қысқа мерзімді, яғни олардың ұзақтығы 5 күнге 
дейін созылатын жылымықтар азайған. Керісінше, 10, 20 және 30 күнге дейін созылатын жылы-
мық күндер саны айтарлықтай өскен, яғни 2-ден 6 есеге дейін. Жалпы алғанда соңғы жылдары 
жылымықтың көрініс беру жиілігі артқан, әсіресе ол қараша, ақпан және наурыз айларында анық 
байқалған. 

Түйін сөздер: климаттың өзгеруі, ауа температурасы, жылымық, сушаруашылық алабы.

Climatic characteristics of thaw in the territory  
of the Zhaiyk-Caspian water basin

The climatic series of daily values of average daily, minimum and maximum air temperatures from 
the beginning of instrumental observations until 2022 inclusive at 47 meteorological stations of the 
Zhaiyk-Caspian water basin is considered. The main characteristics of the distribution of air tempera-
tures were calculated, the dates of the stable transition of the average daily air temperature through 0 
°C, the average long-term dates of the beginning and end of the stable frost period in the territory under 
consideration were determined. A comparative assessment of the duration (number of days) of the stable 
frost period and the number of thaws with different durations for two periods (from the beginning of 
instrumental observations until 1973 and the modern period from 1974 to 2022 inclusive) was carried 
out. Most meteorological stations in the region under study recorded a decrease in the number of thaw 
events, which lasted up to 5 days. At the same time, the number of thaws lasting up to 10, 20 and 30 
days increased significantly – from 2 to 6 times. In general, the frequency of thaws has increased, with 
the following months making a particularly noticeable contribution to this increase: November, February 
and March.

Key words: climate change, air temperature, thaw, water basin.

Климатические характеристики оттепелей на территории  
Жайык-Каспийского водохозяйственного бассейна

Рассмотрен климатический ряд ежедневных значений среднесуточных, минимальных 
и максимальных температур воздуха с начала инструментальных наблюдений до 2022  г. 
включительно на 47 метеорологических станциях Жайык-Каспийского водохозяйственного 
бассейна. Рассчитаны основные характеристики распределения температур воздуха, опре-
делены даты устойчивого перехода среднесуточной температуры воздуха через 0 оС, сред-
ние многолетние даты начала и конца устойчивого морозного периода на рассматриваемой 
территории. Выполнена сравнительная оценка продолжительности (число дней) устойчивого 
морозного периода и числа случаев оттепелей с различной продолжительностью за два пе-
риода (с начала инструментальных наблюдений до 1973 г. и современный период с 1974 г. по 
2022 г. включительно). На большинстве метеорологических станций исследуемого региона 
зафиксировано уменьшение числа случаев оттепелей, продолжительность которых длится 
до 5 дней. В то же время количество оттепелей продолжительностью до 10, 20 и 30 дней 
значительно увеличилось – от 2 до 6 раз. В целом частота возникновения оттепелей возрос-
ла, причем особенно заметный вклад в это увеличение вносят следующие месяцы: ноябрь, 
февраль и март.

Ключевые слова: изменения климата, температура воздуха, оттепели, водохозяйственный 
бассейн.

Кіріспе

Әлемнің барлық аймақтарында ауаның ор-
таша жылдық температурасының тұрақты өсуі 
байқалуда (IPCC, 2023: 1; Feng et al.,  2018: 
388; Huang et al., 2016: 1131), яғни жер бетінде-
гі жылынудың орташа жылдамдығы 0,18 °С /10 
жылды құрайды, ал Қазақстан аумағында бұл 
көрсеткіш 0,33ºС/10 жыл. Ең жылдам жылыну 
еліміздің батыс аймақтарда 0,54°С/10 жылға 
дейін байқалады (8-е национальное сообщение, 
2022: 491). Ауа температурасының жаһандық 
өсуі экожүйедегі елеулі өзгерістерге әкеліп, экст-
ремалды құбылыстардың жиілеуі, соның ішінде 
құрғақшылық пен су тасқыны біздің елімізде 
маңызды мәселелер болып отыр (Alimkulov et  
al.,  2024: 271; Алимкулов және басқалары, 2024: 
26; Tapoglou et al., 2019: 587; Dery et al., 2014: 
228). Сонымен қатар мұндай сипаттамаларға ауа 
температурасының 0°С ауысу уақыты мен жы-
лымық режимін де жатқызуға болады (Masrur et 
al., 2024: 2214; Мирвис, Гусева и др. 2009: 101).

Ғылымдағы «жылымық» ұғымы екіұшты ма-
ғынада түсіндіріледі. Анықтамаға сәйкес (Хро-
мов, Мамонтова 1974: 369), жылымық - бұл ауа 
температурасының қыста теріс температура 
немесе тұрақты аяз кезінде оң мәндерге дейін 

көтерілуі. Тұрақты аязды кезеңнің аяқталуын 
анықтау кезінде көктемде күрт континенталь-
ды климат жағдайында максималды температу-
раның теріс орташа тәуліктік температурадан 
оң мәндерге дейін жиі жоғарылауы байқалады. 
Сондықтан аяз кезеңінің аяқталуын орташа тәу-
ліктік ауа температурасының 0°С арқылы тұ-
рақты көктемгі ауысу күні бойынша анықтау 
ұсынылады. Ең қиыны - ауа температурасының 
0°С-қа ауысуы жылымық екені анық кезеңді 
анықтау.

Жылымық қысқы дақылдардың қыстау 
жағдайларына теріс әсер етеді, құрылыс құ-
рылымдарының беріктігін төмендетеді, көлік 
қатынасы жағдайларын нашарлатады және т.б. 
Ұзақ уақытқа созылған жылымық қыс мезгі-
лінде өзендердің еруіне және тіпті су тасқы-
нына әкелуі мүмкін. Жылымық режимінде-
гі өзгерістер топырақ пен су нысандарының 
режиміне әсер етеді. Демек, суық мезгілде 
қалыптасқан теріс температура аясында бай-
қалатын жылымық көп зиян келтіреді. Бақы-
лауларға сәйкес жылымықтардың жиілігінің 
өзгеруін зерттеуге деген ерекше қызығушы-
лық осы ауа температурасының, әсіресе көк-
тем айларындағы жоғарылауымен тікелей бай-
ланысты (Хайруллин, 1969: 28). 

Бұл зерттеудің мақсаты Жайық-Каспий су 
шаруашылығы алабының аумағындағы климат-
тың өзгеру барысында жылымық режиміндегі 
аймақтық ерекшеліктерді анықтау болып табы-
лады. Жылымықты зерттеу жазық өзендердің 
қысқы ағындысын қалыптастыруда шешуші рөл 
атқарады. Жылымық режиміндегі өзгерістер су 
нысандарының гидрологиялық режиміне әсер 
етеді, жылымық кезеңінде қар жамылғысының 
күрт азаюы және топырақтың беткі қабаттарын-
дағы тоң қабатының еруі байқалады. Бұл кезең-
дер су режимінің өзгеруіне айтарлықтай үлес 
қоса отырып, өзендерде ағындының пайда бо-
луына әсер етеді (Коршунова, 2019: 24; Hiyama 
et  al.,  2022: 128; Fuks, 2023: 113). Осылайша, 
жылымықты зерттеу қыс мезгілінде жазық өзен-
дердің су ресурстарын түсінуде және басқаруда 
маңызды рөл атқарады. Жылымықтың пайда 
болу процесін түсіну гидрологиялық модельдер-
ді әзірлеу, су режимінің өзгеруін болжау және 
қоршаған ортаны қорғау шараларын жоспарлау 
үшін аса қажет.

Зерттеу материалдары мен әдістері

Ғылыми зерттеуге арналған материалдар 
«Қазгидромет» РМК дайындаған http://ecodata.
kz:3838/dm_climat_ru/ сайтынан Жайық-Каспий 
су шаруашылығы алабында орналасқан 50 ме-
теорологиялық станция бойынша 2022 жылға 
дейінгі аспаптық бақылаулардың толық кезе-
ңі үшін тәуліктік метеорологиялық мәліметтер 
алынды. Есептеулер әр түрлі жылымық түрле-
рінің қайталануы, қарқындылығына қатысты 
жүргізілді. Сондай-ақ, ауа температурасының 
тұрақты оң мәнге ауысу күндері ауаның ор-
таша тәуліктік, максималды және минималды 
температуралары мұрағатының мәліметтері бо-
йынша жүргізілді. Максималды температура-
ның климаттық қатарлары, орташа тәуліктік ауа 
температурасының 0°С арқылы тұрақты ауысу 
күндерінің климаттық сипаттамалары, еру дина-
микасы, сызықтық трендтер талданды. Зертте-
летін аумақтың метеорологиялық станциялары-
ның орналасуы 1-суретте көрсетілген.  

1-cурет – Жайық-Каспий су шаруашылығы алабының метеорологиялық 
станцияларының орналасу схемасы



83

Л.К. Махмудова және т.б.

Тұрақты аяз кезеңін анықтау Хайрул-
лин К.Ш. ұсынған әдіс бойынша жүргізіледі 
(Хайруллин, 1969: 76). Аязды кезеңнің басында 
ауа температурасының тәуліктік максимумы қа-
тарынан кемінде 5 күн теріс мәндерді сақтайтын 
күн қабылданады. Тұрақты аязды кезеңнің ше-
каралары (ТАК) келесідей анықталады: кезеңнің 
басында белгілі бір күн қабылданады, сол күн-
нен бастап тәулігіне максималды ауа темпера-
турасы теріс мәндерді қатарынан кемінде 5 күн 
сақталуы тиіс. Кезеңнің соңы орташа тәуліктік 
ауа температурасының 0°С арқылы тұрақты 
оң мәнге ауысуы болып саналады (Tтәулік≤0 °С 
кезеңнің соңғы күні). Тұрақты аязды кезеңнің 
ұзақтығы (Ұтак) аяз кезеңіндегі күндер саны ре-
тінде анықталады.

Жылымықпен күндер саны (Nd0) – ТАК  
ішінде ауа температурасының оң мәні (T≥0°С) 
бар күндер жылымық тіркелген күндер болып 
саналады. Жылымық күндер саны (N0) - мак-
сималды температура бір күннен аспай 0°С-тан 
төмен түссе, жылымық кезеңі үздіксіз болып са-
налады. Жылымық кезеңдерінің ұзақтығы кең 
ауқымда өзгеруі мүмкін (бір күннен бір айға де-
йін немесе одан да көп).

Ауа температурасының 0°С өтетін күндер 
саны - (Nd0↨0) Тмакс>0°С және Тмин <0°С болатын 
күн болып саналады. 

ТАК тұрақтылық көрсеткіші (К)  мынадай 
формула бойынша есептеледі:  

 К= Ұтак� ���
Ұтак ∗ 100%                  (1)

мұндағы, Ұтак – ТАК ұзақтығы; Nd0 – жылымық-
пен күндер саны.

Жылымық болмаған жағдайда (абсолют-
ті тұрақты аяз кезеңінде) К=100%, егер жылы-
мықпен күндер саны аяз кезеңінің ұзақтығының 
жартысын құраса, онда К=50%.

Зерттеу нәтижелері және оларды  талқылау

Жайық-Каспий су шаруашылығы алабының 
аумағында жылымық сипаттамаларының кеңіс-
тікте таралуын қарастырайық. Әр түрлі града-
циялар арқылы орташа тәуліктік ауа температу-
расының тұрақты ауысу күндері (-5 °С, 0 °С, +5 
°С, +10 °С) белгілі бір жылдың климаттық ерек-
шеліктерін көрсететін ауа-райының маңызды 
сипаттамаларына жатады. Орташа тәуліктік ауа 
температурасының 0°С-қа ауысуы қар жамыл-
ғысының ерте немесе кеш еруімен, топырақтың 
кебуімен байланысты (Садоков и др., 2012: 162). 
ТАК басталу және аяқталу күндерінің таралуы 

ендікке байланысты, өйткені ол негізінен ендік 
температурасының өзгеруімен анықталады. Қа-
растырылып отырған аумақтың көп бөлігінде 
ТАК басталуы қазан-қараша айларына келеді. 
ТАК басталу күндері 2-суретте көрсетілсе, ал 
аяқталу күндері 3-суретте көрсетілген.

Ақтөбе облысы бойынша ТАК орташа ұзақ-
тығы 144 тәулікті құрайды. ТАК ең ерте баста-
луы 1939 жылы 06 қазанда (Родниковка МС), 
ең кеш басталуы – 2012 жылғы 9 желтоқсанда 
(Ойыл МС) байқалды. Тұрақты аязды кезеңнің 
ең ерте аяқталуы 2002 жылғы 13 ақпанда (Аяқ-
құм МС), ең кеш аяқталуы – 1942 жылғы 23-24 
сәуірде (Ақтөбе МС, Новороссийское МС, Род-
никовка МС) байқалды.

Ең ұзақ тұрақты аяз кезеңі 1959-1960 жыл-
дар аралығында Кос-Істек, Новороссийское, 
Родниковка МС-да байқалды және 184 күнді 
құрады. Тұрақты аязды кезеңнің ең қысқа ұзақ-
тығы 2001-2002 жылдар кезеңінде Аяққұм МС 
байқалып 78 тәулікті құрады.

Батыс Қазақстан облысы бойынша тұрақты 
аязды кезеңнің орташа ұзақтығы 131 тәулікті 
құрады. Көп жағдайда Батыс Қазақстан облы-
сында тұрақты аязды кезеңнің басталуы қараша-
ның бірінші және екінші онкүндігінде, аяқталуы 
наурыздың екінші және үшінші онкүндігінде 
байқалады. Тұрақты аязды кезеңнің ең ерте бас-
талуы 1976 жылғы 13 қазанда (Январцево МС, 
Ақсай МС, Орал МС, Каменка МС, Шыңғырлау 
МС), ең кеш басталуы – 2010 жылғы 4 қаңтар-
да (Урда МС) орын алды. ТАК ең ерте аяқталуы 
2002 жылдың 5 ақпанында (Урда МС), ең кеш 
аяқталуы – 1942 жылғы 18 сәуірде (Ақсай МС, 
Шыңғырлау МС) байқалды.

Ең ұзақ тұрақты аязды кезең 1951-1952 жыл-
дар аралығында Орал МС-да байқалып 172 тәу-
лікті құраған. ТАК ең қысқа ұзақтығы 57 тәулік-
ті құрап, Орда МС, Жәнібек МС-да 2015-2016 
жылдар аралығында орын алған.

Атырау облысы бойынша тұрақты аязды ке-
зеңнің орташа ұзақтығы 114 тәулікті құрайды. 
Бұл кезеңнің ең ерте басталуы 1976 жылы 14 қа-
занда (Сағыз МС), ең кеш басталуы 1947 жылы 
12 қаңтарда (Ганюшкино МС) байқалды. ТАК ең 
ерте аяқталуы 2020 жылғы 26 қаңтарда (Атырау 
МС), ең кеш аяқталуы – 1954, 1957, 1987, 2005 
жылдары 06 сәуірде (Индербор МС, Қарабау 
МС, Сағыз МС және Атырау МС) орын алды. 
Ең ұзақ ТАК 1953-1954 жылдары Қарабау МС-
да байқалды және 163 тәулікті құрады. Сондай-
ақ ең қысқа ұзақтығы 35 тәулікті құрады және 
2015-2016 жылдар кезеңінде Атырау МС және 
Ганюшкино МС байқалды.

Маңғыстау облысы бойынша ТАК орташа 
ұзақтығы 82 тәулікті құрайды, ең ерте басталуы 
1976 жылы 17 қазанда (Сам МС, Тірек МС), ең 
кеш басталуы – 1980 жылы 22 ақпанда (Форт 
Шевченко МС) байқалды. ТАК ең ерте аяқталуы 
2004, 2007, 2019 жылдары 03 қаңтарда (Аққұдық 

МС, Құлалы МС, Ақтау МС), ең кеш аяқталуы 
аяқталуы – 2003 жылы 02 сәуірінде (Бейнеу МС) 
байқалды. Ең ұзақ ТАК 1953-1954 жылдар ара-
лығында Сам МС-да байқалды және 152 күнді 
құрады. Ал ең қысқа ұзақтығы 4 тәулікті құрап, 
2006-2007 жылдарда Ақтау МС байқалды.

2-cурет – Жайық-Каспий су шаруашылығы алабы аумағында тұрақты  
аязды кезеңнің басталуының орташа көпжылдық күндері

0°C-қа тұрақты өту мерзімдерінің жылжуы-
на ықпал ететін себептердің бірі антропогендік 
фактормен қоса циркуляция жағдайларының өз-
геруі болуы мүмкін (Шкляев и др., 2011: 44). Қа-
растырылып отырған аумақтағы ТАК ұзақтығы 
(күндер саны) 4-суретте көрсетілген.

1974-2021 жылдар аралығындағы ауа тем-
пературасы туралы мәліметтерді талдау 1973 
жылға дейінгі кезеңмен салыстырғанда Жайық-
Каспий су шаруашылығы алабының барлық 
дерлік метеорологиялық станцияларында өс-
кендігін  көрсетті, әсіресе ауа температурасы-
ның қарқынды жоғарылауы ақпан және наурыз 
айларына тиесілі (Бюллетень, 2023: 75). Жер 
бетіндегі ауа температурасының жоғарылауы 
жылымықтардың жиілігі мен қарқындылығы-
ның жоғарылауымен бірге жүруі мүмкін. Нау-
рыз-сәуір айларында байқалған жылымық қар 

қабатының жылудан қорғайтын қасиетінің өз-
геруіне, ал ол, өз кезегінде, топырақтың терми-
калық күйіне әсер етеді (Осокин, Сосновский 
2014: 72).

Батыс аймақта тұрақты аязды кезеңнің бас-
талуын білдіретін орташа тәуліктік температу-
раның 0 °С-тан төмен тұрақты төмендеуі қазан 
айының соңында байқалады; көктемде орташа 
тәуліктік ауа температурасының 0°С-тан жоға-
рылау уақыты сәуір айының басына сәйкес ке-
леді. Сондықтан жылымықтар байқалуы мүм-
кін теріс температура кезеңі ретінде қарашадан 
наурызға дейінгі аралық алынды. Жылымық 
режиміндегі өзгерістерді бағалау үшін айлар 
бойынша жылымық күндер саны (қарашадан 
наурызға дейін), сондай-ақ әртүрлі ұзақтық 
градацияларындағы жылымық (күндер) саны 
 қарастырылды. 

3-cурет – Жайық-Каспий су шаруашылығы алабы аумағында тұрақты аязды кезеңнің  
аяқталуының орташа көпжылдық күндері

4-cурет – Жайық-Каспий су шаруашылығы алабы аумағындағы тұрақты аязды  
кезеңнің ұзақтығы (күндер саны)

5-cурет – Жайық-Каспий су шаруашылығы бассейнінің метеорологиялық станцияларында жылымық күндер саны

Батыс аймақтың облыстары бойынша 1974-
2021 жылдардағы қазіргі кезеңдегі жылымық 
күндерінің орташа саны кеңістік бойынша бір-
келкі емес. Зерттеу аймағындағы метеороло-
гиялық станцияларында жылымық күндерінің 
орташа саны 7-ден 21 күнге дейінгі аралықты 
құрайды. Жылымық күндер санының көпжыл-
дық жүрісінен оның қайталануы қазіргі кезеңде 
(1974-2021) артқанын көрсетеді. Жылымық күн-
дер санының сызықтық тренд коэффициентінің 
таралуында айтарлықтай өзгерістердің қараша, 
ақпан және наурыз айларына сәйкес келетінді-
гін көрсетеді. Әсіресе бұл үрдіс Батыс Қазақстан 

облысының метеостанцияларында байқалған. 
Қараша айында 1974-2021 жылдар кезеңіндегі 
сызықтық тренд коэффициенті теріс мәнге, нау-
рызда керісінше оң мәнге ие (Сурет 5).

Ақтөбе облысында орналасқан метеорология-
лық станциялардың көпшілігінде трендтің төмен-
деуі қараша айында байқалады, ал оң трендтер 
өңірдің солтүстігінде орналасқан метеостанция-
ларда наурыз айында тіркелген. Оңтүстікте орна-
ласқан станцияларда да оң трендтер ақпан айына 
жылжыған. Атырау облысында орналасқан ме-
теостанцияларда қазіргі кезеңде ақпан айындағы 
жылымықтар саны артып келеді (Кесте 1).

1-кесте – Әртүрлі ұзақтықтағы жылымықпен күндер саны

Метеорологиялық 
станция Кезең

Әр түрлі ұзақтықтағы жылымықтар саны
0-5 күн 6-10 күн 11-15 күн 16-20 күн 20-30 күн

Ақсай 
1939-1973 15 9 7 4 0
1974-2021 8 16 13 8 1

Орал
1940-1973 11 8 7 4 4
1974-2021 8 7 9 11 11

Урда
1941-1973 5 2 5 10 4
1974-2021 4 6 8 12 6

Тайпақ
1940-1973 8 5 10 4 6
1974-2021 5 11 8 8 9

Шыңғырлау
1940-1973 13 7 7 1 4
1974-2021 10 17 7 3 8

Чапаево
1940-1973 11 5 7 4 7
1974-2021 6 7 14 7 13

Ақтөбе
1940-1973 15 7 5 4 2
1974-2021 11 15 11 8 3

Мартұқ
1940-1973 15 7 9 1 2
1974-2021 13 14 10 6 4

Новоалексеевка
1940-1973 11 9 5 3 5
1974-2021 12 8 11 8 8

Қарабұтақ
1940-1973 21 7 3 1 2
1974-2021 22 13 5 4 3

Ырғыз
1940-1973 11 11 5 3 3
1974-2021 18 15 8 5 1

Ойыл
1936-1973 16 9 9 3 0
1974-2021 16 14 11 3 3

Қарауылкелді
1938-1973 18 9 5 3 0
1974-2021 12 19 12 4 0

Атырау
1936-1973 10 12 4 8 4
1974-2021 5 14 11 6 10

Ганюшкино
1936-1973 8 7 6 8 8
1974-2021 7 8 11 6 12

Ұзақтығы 16-20 күнге және 20-30 күнге со-
зылған жылымықтар саны 1973 жылға дейінгі 
кезеңмен салыстырғанда екі есе көп байқалады. 
Орал метеорологиялық станциясында 1973 жыл-
ға дейінгі кезеңде ұзақтығы 16-20 және 20-30 
күн болатын жылымықтар саны 4 рет байқалса, 
ал 1974 жылдан кейінгі қазіргі кезеңде олардың 
саны 11-ге дейін өсті. Чапаево метеорологиялық 
станциясында 1973 жылға дейінгі кезеңде ұзақ-
тығы 16-20 күн болатын жылымық жағдайлары-
ның саны 4 рет, ал 1974-2021 жылдар кезеңінде 
– 7 рет байқалса, ұзақтығы 20-30 күн болатын 
жылымықтар саны 1940-1973 жылдар кезеңінде 
– 7 рет, ал 1974-2021 жылдар кезеңінде – 13 рет 
орын алған.

Қорытынды

Жайық-Каспий су шаруашылығы алабының 
47 метеорологиялық станциясының мәліметте-
ріне сәйкес жылымықтардың негізгі сипаттама-
лары зерделенді. Соңғы жылдарда орын алып 
жатқан климаттың өзгеруі жылымық режимі-
нің өзгеруінде де әсер еткен. Қарастырылып 

отырған аймақтың барлық метеорологиялық 
станцияларында ұзақтығы 5 күнге дейінгі жы-
лымықтар санының азаюы байқалады. Ұзақты-
ғы 10, 20, 30 күнге дейінгі жылымық жағдай-
ларының саны керісінше 2-ден 6 есеге дейінгі 
өсу тенденциясын көрсетті. Жалпы жылымық 
жағдайларының қайталанғыштығы өсіп келеді, 
әсіресе ол қараша, ақпан және наурыз айларын-
да анық  байқалған. 

Заманауи климат өзгерісі контекстінде жы-
лымықты бағалау климаттың өзгеруін бақы-
лаудың маңызды бір бөлігі болып табылады. 
Жылымықтың жиілігі мен қарқындылығының 
өзгеруі метеорологиялық параметрлерінің көп-
жылдық режіміндегі өзгерістерді анық көрсе-
теді. ТАК жылымықтар көктемгі су тасқынын 
тудыратын факторлардың бірі, яғни өзен ағын-
дысының режимін айтарлықтай өзгертуі мүмкін. 
Зерттеу қорытындылары практикалық тұрғыдан 
қарағанда су ресурстарын басқару мен болжауда 
аса маңызды, себебі жылымықтың өзен ағынды-
сына әсерін бағалау күтілетін өзгерісін болжауға 
және су тасқынының алдын алу шараларын қа-
былдауға мүмкіндік береді. 

